
AHOLINING DEMOGRAFIK O`ZGARISHLARI IQTISODIY  

TARAQQIYOTGA TA’SIRI 
 

Mamaraximov Bekzod Erkinovich - 
TDIU Fundamental iqtisodiyot  

kafedrasi dotsenti 
 

Annotatsiya: Ushbu maqolada globallashuv sharoitida aholining unumli va mahsuldor 
bandligini oshirishda norasmiy sektorning ta’sirini so`ndirish bo`yicha olib borilgan tadqiqotlar 
natijalari aks ettirilgan. Unda unumli va mahsuldor bandlik, ishsizlik va kambag`allik ta’sir 
doirasida ish bilan bandlik masalalari bo`yicha tadqiqot natijalari, tahlillar va ular natijasida 
aholining unumli va mahsuldor bandligini oshirish bo`yicha ishlab chiqilgan tavsiyalar o`z 
ifodasini topgan. 

Kalit so`zlar: aholi bandligi, norasmiy sektor, kambag`allik, ish bilan bandlik, kambag`allik, 
mehnat bozori, ishsizlik 

 
Kirish. Demografik jarayonlar, birinchi navbatda, ijtimoiy-mehnat sohasiga 

sezilarli ta’sir ko`rsatib, milliy iqtisodiyot va jamiyat rivojlanishining asosiy omili 
bo`lib, aholining mehnat bilan bandlik va ishsizlik darajasining miqdoriga, yalpi 
ishlab chiqarish aholining jon boshiga to`g`ri keladigan o`rtacha daromad 
ko`rsatkichlarini, uy-joy bilan ta’minlash, keksaygan yoshdagi pensiya ta’minoti 
tashkillashtirishga bevosita ta’sir etib boradi. 

Ma’lumki, jamiyatdagi demografik voqealar umumiy va muayyan individual 
tasodifiy sabablar ta’siri ostida amal qiladi. Bu jarayondagi ayrim voqeliklar 
vujudga kelishi ba’zi sabablarga ko`ra individual va noyobdir, lekin demografik 
jarayonda ular ketma-ketlik voqealardan iborat bo`lib, ular muntazam ravishda 
o`zgarib turadi. 

Xorijiy mamlakatlardagi innovatsion tendentsiyalarning ta’siridagi 
demografik jarayonlar yetakchi mutaxassislar tomonidan hozirgi davrda 
insoniyatning eng muhim va dolzarb omillar sifatida tan olinmoqda. 
O`zbekistonda ham keyingi yillari bu masalalar, ayniqsa, muhim ahamiyat kasb 
etmoqda. Aholi miqdorining o`zgarish dinamikasi, barcha hududlarda mutanosib 
joylashuvi, tarkibiy tuzilishi ko`pincha davlatimizning iqtisodiy rivojlanishning 
strategik omillari va uning kelajak uchun ijtimoiy-iqtisodiy parametrlarini 
shakllantirishiga ta’sir etuvchi asosiy omil hisoblanadi. Shuni alohida ta’kidlash 
joizki, O`zbekistonning demografik jarayonlari hozirgi xalqaro demografik 
nizomlarga muvofiq sog`lom tarzda rivojlanib bormoqda. 

Dunyo tajribasidan kelib chiqib ta’kidlaydigan bo`lsak, bugungi rivojlanish 
davrida dunyoning barcha davlatlari kabi O`zbekiston ham demografik sohasida 
evolyutsion jarayonlarni, ya’ni demografik o`tishning muayyan bosqichlarini 
ko`rishi muqarrardir. Ma’lumki, ularning birinchisi yuqori darajadagi tug`ilish va 
o`lim miqdori bilan bog`liq bo`lib, ko`p sonli katta oilalar va avlodlarning tez 
o`zgarishi bilan ajralib turadi. Ikkinchi bosqichda ijtimoiy taraqqiyot va sog`liqni 
saqlash sohasidagi muvaffaqiyatlar tufayli o`lim darajasi keskin kamayishi, ammo 

tug`ilishning yuqori darajasi saqlanib qolishi bilan ajralib turadi, bu aholi 
miqdorining keskin va nazoratsiz o`sishiga olib keladi. O`zbekiston dunyoning 
ko`plab davlatlari singari o`zining demografik rivojlanishida ikkinchi bosqichdan 
o`tib, hozirgi davrda tarkibida yosh aholi o`sib borishi tufayli va umumiy o`lim 
ko`rsatkichi tug`ilish darajasidan yuqoriroq bo`lgan uchinchi bosqichda amal 
qilmoqda. 

O`zbekistonda aholining tabiiy o`sish sur’atlarining beqaror o`smayotganligi 
sababli demografik rivojlanish ham notekis rivojlanmoqda. Shu munosabat bilan 
jahon demografik ko`rsatkichlari bilan taqqoslaganda, O`zbekiston tabiiy 
ravishda o`sish sur’ati 25 promilledan 15 promillegacha tushgani sabab 
dunyoning rivojlangan mamlakatlari o`rtasida o`rtacha ko`rsatkichga ega. 

Har bir mamlakatda ishchi kuchi bandligini ta’minlash maqsadida turli 
islohotlarni amalga oshiradi yangi ish o`rinlarini yaratish, kadrlarni qayta 
tayyorlash, kasbga doir mahoratlarni oshirish va hokazo. Lekin yuqorida sanab 
o`tilgan islohotlar har doim ham yuqori samara beravermaydi, buning sababi esa 
aholi sonining o`sishi, hamda pensiyaga chiqayotganlar va mehnatga layoqatli 
yoshga yetayotganlarning samarali o`rin almashishini ta’minlaydigan tizimning 
shakllantririshning murakkabligidadir. 

O`zbekistonda 2020 yil yanvar holatiga ko`ra, jami aholi soni 33,9 mln. kishi 
bo`lib, shundan aholining 29 foizini 15 yoshgacha bo`lgan, 63 foizini 15-60 
yoshdagi va 8 foizini 60 yoshdan yuqori bo`lgan aholi tashkil etgan. Bundan 
ko`rinadiki mamlakatda 21 mln.dan ortiq mehnatga layoqatli yoshdagi aholi 
mavjud (iqtisodiy faol va nofaol aholi hisobga olinganda) bu esa iqtisodiyotda 
mehnat resurslari mamlakatda yetarli darajada ekanligini bildiradi. Mehnatga 
layoqatli aholi sonining ortishi iqtisodiy o`sishga ijobiy ta’sir ko`rsatishi bilan bir 
qatorda, yangi ish o`rinlarini yaratish, ishsizlik kabi muammolarni keltirib 
chiqaradi. 

 

 
1-rasm. O`zbekiston aholisining yosh bo`yicha taqsimlanishi (2020 y.) 

Manba: rasm muallif tomonidan Davlat Statistika qo`mitasi ma’lumotlari asosida tayyorlandi 

Ishchi kuchi samaradorligini oshirish hozirgi vaqtda hukumat oldida turgan 
eng muhim masalalardan biri hisoblanadi. Sababi ishchi kuchi samaradorligini 
oshirish orqaligina ishsizlikning iqtisodiyotga salbiy ta’sirini kamaytirish 
mumkin. Samarali ishchi kuchi tarkibini shakllantrish uchun hodimlar malakasini 
oshirish, ularni qayta tayyorlash jarayoniga jalb etish zarur. Shuningdek, ishchi 
kuchining eng muhim motivatorlaridan biri bo`lgan ish haqi masalasi ham bu 
yerda muhim rol o`ynaydi. Buning uchun avvalambor, hodimlar oylik maoshini 
iste’mol savatchasi talabiga mos tarzda shakllantirish, yoki milliy valyuta 
so`mning to`lov qobilyatini oshirish orqali real ish haqi darajasini bozor 
baholariga moslashtirish kerak. 

 

1-jadval 
O`zbekiston Respublikasida YaIM va ishsizlik darajasi o`zgarish 

tendensiyalari 

Yillar 
YaIM  

(mlrd. so`m) 
YaIM 

o`zgarishi (%) 

Aholi soni 
o`zgarishi, 

(%) 

Ishsizlar 
soni (ming 

kishi) 

Ishsizlik 
darajasi 

(%) 
2011 96 949,6 107,8 104,0 622,4 5,0 
2012 120 242,0 107,4 101,5 626,3 4,9 
2013 144 548,3 107,6 101,5 639,7 4,9 
2014 177 153,9 107,2 101,7 687,0 5,1 
2015 210 183,1 107,4 101,7 709,4 5,2 
2016 242 495,5 106,1 101,8 724,0 5,2 
2017 302 536,8 104,5 101,7 837,0 5,8 
2018 406 648,5 105,4 101,7 1368,3 9,3 
2019 510 117,2 105,8 101,8 1335,3 9,0 
2020 580 203,2 101,6 102,0 1558,4 10,5 

Manba: Jadval O`zbekiston Respublikasi Davlat statistika qo`mitasi va Jahon banki ma`lumotlari 
asosida muallif tomonidan tayyorlandi. 

 
 

1-jadvaldan ko`rish mumkinki mamlakatda YaIM hajmi so`nggi yillarda 
barqaror ravishda ko`paymoqda, YaIM miqdori 2020 yilda 2011 yilga nisbatan 6 
barobarga oshgan. Mamlakatda ishsizlik darajasi o`zgarishi esa 2011-2020 
yillarda mos ravishda 5,0 foizdan 10,5 foizga o`sgan.  

Ishchi kuchidan samarali foydalanish natijasida barqaror iqtisodiy o`sish 
davomiyligini va sifatini oshirish uchun quyidagilarni chora-tadbirlarni taklif 
etamiz: 

 aholi real daromadlarini oshirish orqali ularning, to`lovga layoqatlilik 
darajasini o`stirish va shu bilan mehnat unumdorligini oshirishga erishish; 

 hududlarning geografik joylashuvidan kelib chiqqan holda ish o`rinlarini 
tashkil qilish orqali bo`sh turgan ishchi kuchini mehnatga jalb etish; 

 ish jarayoniga innovatsion yondashib jamoa mehnat faoliyatiga 
yangiliklarni joriy etuvchi ishchi hodimlarni ichki rag`batlantirish tizimini 
shakllantirish; 

 jahon tajribasiga binoan korxona daromadi oshib borishi bilan hodimlarga 
to`lanadigan ish haqi miqdorini oshirib borish tizimini hayotga tatbiq etish orqali 
hodimlarni ish jarayoniga mas’ulyatini oshirish; 

 kasaba uyushmalari faoliyatini jahon andozalariga mos tarzda tashkil etish 
va ularning hodimlar huquqlarini himoyalash va rag`batlantirish tizimining 
samaradorligini oshirish. 

Yuqorida keltirib o`tilgan takliflarni hayotga tatbiq etilishi natijasida ish 
beruvchilar va hodimlar o`rtasida o`zaro ma’sulyat darajasini oshirish va shu 
bilan bir qatorda ishchi hodimlarning ish jarayoniga munosabatini ijobiy tomonga 
o`zgartishiga ularning o`z faoliyatiga yuqori darajadagi samadorlik bilan 
yondoshuviga erishish mumkin. Hozirgi vaqtda ishsizlikning iqtisodiy o`sishga 
salbiy ta’sirini faqatgina ishbilan band aholining mehnat unimdorligini oshirish 
orqali kamaytrish mumkin. 

